
	Уг номыг “Болор дуран” шалгуураар шүүсэн болно. 

ИВАШКЕВИЧ ЯРОСЛАВ (Польшийн төрийн шагналт зохиолч) 

	(Б. Ринчений орчуулга)

	ШИНЭ ХАЙР 

	Хаалганы хонх дуугарахын өмнө хамаг юм бэлэн зэлэн боллоо. Ширээн дээр арван сарнай цэцгийн том гэгчийн баглаа тавиастай нь, цэцэг гэмээргүй, жимс юм уу, эсвэл чихрээр хийсэн иддэг цэцэг шиг үзэгдэн, цэцэг бүр нь давхацсан олон дэлбийн байдал, ягаан өнгийн чихэр хайлуулж цутган хийсэн цөцгийт балин боов мэт ажээ. Үнэр нь алсаас ханхалж, тасалгаа дүүрэн анхилнам бөгөөд ойртоод ирэхэд дэндүү нялуун үнэр гарч голд нь нүүрээ тулган үнэрлэвээс толгой эргэмээр; бариад үзэхэд цэцгийн байдал махлаг зузаан, харьцангуйн сэрэл мэдрэл төгөлдөр мэт санагдан, амьд юмны бие махбодыг барин үзсэн юм шиг хачин. Тэгээд тэр хүн баглаа цэцгээ баахан хөгширчихсөн юм уу даа? гэж ажваас, цэцгийн голын үрчийсхийсэн жижигхэн дэлбэ нь цайрсхийн унжиж, цаанаас нь хошоод алтан шар шилбэ цухуйж, цэцгээ дэлгэрэн хөгширч байхад үнэр анхилсан хэлтэс болж чадаагүйдээ ичингүйрэх мэт байдалтайн шинж байгаа юм шиг. Тэгээд алтан шар шилбийг, мөн тойрсон цайвар толбыг хараад, ерийн зуун навчит гэдэгтэй төстэй болчихжээ гэж бодол төртөл, хаалганы хонх хангиналаа. 

	Хонхны дуу сүрхий, зоригтойхон дарж байгаа нь, өчигдрийн нэг сүрхий зоригтой харц санагдууллаа. Хүний нүдний харцыг анх ажихад, хэтийн шинж нь ямар болохын байдал олонход мэдэгддэг тул, тэр урьд үзээгүй нүдний харцанд аль хэдийн дотроо хүсэмжлэн горилж явсан бүхэн цөм шингээстэй мэт харагдаж, санамсаргүй жаргалын сүрхий тохиол учирсанд нь цочирдоод өөдөөс нь хүсэн даллах харцаар харж зүрхэлсэнгүй авч, үлэмжийн их хайрын тохиол ноогдлоо гэж ухаарлаа. Сэтгэл ухаанд нь ургасан тэр мэдрэлийг зүйрлэвэл, хувилахуй ухааны хүн, онолын хувьд учир байдлыг тунгаан олохоосоо өмнө урьд огт мэдээгүй нэг юм бий болгосондоо сэтгэлд нь хачин сонин болдогтой адилшаамаар ухаан мэдрэл төржээ. Тэр сайхан юм мөдхөн бүтнэ, өнөө юм уу, маргааш юм уу, нэг долоон хоногт бүтнэ. Шинэ сайхан сэтгэлийн юмтай болж бусдыг цэнгүүлэхээс өмнө өөрөө цэнгэлээ эдэлнэ дээ! Урьдынхаас илүү цэнгэл эдэлнэ. Өчнөөн хүлээсэн юм, зүйрлэшгүй сайхан юм байх ёстой доо гэж хүслэнд автагдаж байлаа. Сарнай цэцгийн үнэр ханхалсан хүслэнгийн их давалгаанд дахин автагдаа вий! Ийм сүрхий хонхны дуу даанч дөрвөн жил хүсэн хүлээсэн дээ гэж бодож байлаа. 

	Хонхны дуу гармагц, сарнай цэцгийн баглаанд нэг юм хөдөлсхийх шиг болсонд ажваас нэг цэцэг, бусдаа түлхэн зайлуулж, тохитойхон байр эзлэх гэсэн юм шиг хоёр ногоон навчийг дэнсэлгэн, дороос нь гарч ирээд, цайвар голоо цухуйлган, уламхан дэлгэрч байгаа юм шиг, цэцгийн гол нь алтан шүдээ гялалзуулсан ам ангайсан мэт байдалтайг хараад, цэцгийн хэлтэс нь уруул шиг үзэгдэж, нэг юм хэлэх гэж байгаа юм уу гэмээр санагдаж, хүлзнэн зогслоо. 

	Учрыг мэдэхэд олон үгний хэрэггүй. Өчигдрөөс хойш хүсэл бүтэхийн лавтай нэг хоног өнгөрч, тийнхүү гайхамшигт тохиол учирна гэж унтан хонох шиг сайхан юм хаа байх вэ. Эх болох хүн, хүүхэдтэй болох нь гэж мэдсэн тэр өдрийнхөө шөнийн хоногт хүсэл ханасантай яг адил сэтгэл төрөөд, унтахдаа алтан авсанд таглуулан даруулсан юм шиг бөх гэгчийн айван тайван нойрт дарагдавч, шинэ жаргал эдлэхийн санаа нь ор дэрнээс нь хулжилгүй, сэрүүт ухаан санаанд нь орж, онгоцтой усны хүйтэн, үнэртэй усны хүйтэн, намрын өглөөний хүйтэн нь маш таатай санагдаж, яаран хувцасласан билээ. Жаргал айсуй, бусад жаргалаас гүн тэнүүн жаргал айсуй гэж бодохдоо олон жаргалын дотроос янаг хайртайн жаргал гэж нэгэн гол жаргал бий гэж бодоод, янагийн сэтгэл дутсаны сэрэл төрсөн нь хуучин хайртайн сэтгэл үнс болсон юм шиг хуруун завсраар гоожоод, сэтгэлд юм тусахгүйтэй адил санагдаж, ер юм хийж, хөдлөн явж, юм бодон уншиж байгаа боловч, урьд нөгчсөн өдрийн үнсэн цурав дээр сууж, нар будангийн цаана бүдгэрэн, агаарт мартагдан алга болохын хөө дүүрсэн юм байна гэдгийг сая ийм нэгэн учрал тохиолдоход мэддэг юм байна. Тэр учрал тааралдаж, намайг түүнээс салган аваасай. Урьдахын үнсэн дээр шинэ гал бадраан асааж, агаарыг амьсгалахад аятайхан болгоосой. Нас цаг өнгөрч, хот бүрийн цаг нь, сэтгэл сэлбэх хүнгүйн хоосон цаг цохисоор, өчигдрийнх шиг нэгэн үдэш тохиолдмогц, даян дэлхий шинээр нээгдсэн юм шиг, өнгөгүй юм өнгөтэй болсон юм шиг, задаршгүй зангирсан юм аяндаа алдарсан шиг боллоо гэж боджээ. 

	Тэгж байтал, ногоон навчны дундаас саяхан дээшээ цухуйсан тэр нэгэн цэцэг, ягаан хувцастай харчуул хүүхэн санагдуулах бөгөөд хүний нүдэнд үл үзэгдэх нэгэн хорхой, дээр нь буучихсан юм шиг доошоо нахисхийсэнд санамсаргүй тэр хэлтсийг дороос нь өргөн түших гэж хурууны үзүүр хүргэхэд, мяндас шиг зөөлөн санагдаж, гараа холдуулмагц, хоёр бяцхан хэлтэс салж эргэлдэн ойчихдоо хивс дээр хоёр бяцхан дарвуул буусан юм шиг тэртээ хол унажээ. 

	Тэгээд ирэхэд одоо юухан болох гэж байгааг мэдээд авлаа. Би санамсаргүй нээлт хийх нь ээ. Үл мэдэх нэг юм нээгдэж, өөр хүний сэтгэл дотнолон нээгдэнэ гэж мэдэж авав. Амрагийн сэтгэл юун болохыг сонирхохоос дутуугүй эрхэм болгодог нь, хайртай эмэгтэйн бийд, байгаад нь тэгж ижилсэх тусмаа, хүний сэтгэлийн сайхан, амьд явахын сайхан нь нээгдэж ирдгийг дээдлэн бахаддаг байлаа. Эхлээд юунд дуртайг нь, ая занг нь мэдэхгүйн нэгэн сонин сайхан юм байна. Дуртай идээнээс эхлэн, тэргэнд яаж суудаг, зүүгээ яаж сүвлэдгийг нь хүртэл мэдэхгүй, өдий төдий аар саар юм гаднаас үзэхэд сонин бөгөөд ярьсаар байтал, дууны өнгө нь хүртэл, түмэн зүйлийн юм санагдуулсан, янз бүрийн юмтай холбогдсон байдалтай болж, тэр дуу нь нэг бодоход хийсвэр дотоод сэтгэлгийн чанартай болж, тухайлсан гүн ухааны ёс тогтолцоотой авалцан, ертөнцийг үзэх уудам буюу явцуу ямар нэгэн үзлийг нь өөрчлөхөд хүрнэ. 

	Санаа сэтгэл ч нэгмөсөн аар болж, урлагийн юм ажил хийх арга, аливаа юмыг өөрөөр үзэхэд хүрнэ дээ. Үздэг сониноо, номынхоо дэлгүүрийг, нөхдөө, гуанзаа, цамцныхаа захыг, юмыг үзлэх үзлээ, эш татдаг зохиолынхоо үгийг хүртэл ондоо болгож, тэр сэтгэл зүрхнийхээ хүний эрхшээлээр (итали, англи юм уу?) гадаадын үг хүртэл яриандаа оруулж, ийш тийш зугаацан явахыг хүсэх болно. Үзэж өнгөрүүлснээ харилцан дурдалцах болно. Урьд үзсэн хүн улам олон болж, таньсан хүнээ бодон сэтгэхдээ шинэ шинэ хүнийг нэмэн бодох болж, өөр хүний багын явдал, англи тууж шиг, нүдэн өмнө сэтгэлд ургах болно гэж бодов. 

	Тэгж байтал нь саяын цэцгийн хоёр хэлтэс, ногоон хивс дээр хөлийн өмнө толлогогүй гутлын гялалзсан хошууны тушаа хэвтэж байгааг үзээд, ягаан хэлтсийн нэгэн үзүүрийг гишгээд үзвэл, цэцгийн хэлтсийн ягаан өнгө нь хивсний жирийн ногоон өнгөнд дарагдаж, бүдгэрэн цайрсхийж үзэгдэв. Тэгээд өнөөх баглаатай цэцгийг үзвээс, бас нэгэн хэлтэс салж, цайвардуу болсон дотор талаараа өөдөө харан ойчлоо. 

	Сэтгэрүүн: Сонин оо! Амраглан цэнгэлдэхээ хойш тавьж, үзэж өнгөрүүлснээ ярьж өгснийг сонссон олон шөнө санаанд оров. Бодохуунаа, шинэ хайртай янагийн сэтгэлтэй болоход, тэр нь өнгөрснийг даруй даран эзэлж, зоригоор өөрчлөн сэтгүүлдэг байна. Тэгээд тэр эмэгтэйчүүдийг хөнгөмсөглөн үзэж, өнгөрсөн янаг амрагийг «арай л ёстой нь биш байна» гэж үздэг байв, би. Тэгээд юм ярихдаа гагцхүү өөртөөн л таатай гэмээр юм ярьдаг байв, би. Эмэгтэйчүүдийн дотнолон итгэмжилж ярьдаг юмыг нь (шөнөжин сонсох тэвчээртэй тул) сонсон сонсон өнгөргөдөг байв, би. Сайнтай муутай нь байдаг л юмаа ёроол уудлан ярьцгаахад нь, яаж эх болсон, яаж хүнд хайртай болсон, яаж амраглах амттай, ямар хүлцэнгүйг нь андахгүй мэддэг байв л. Сэтгэлийн нь гүнд орж, хэлж байгаа үгийн цаана нь байгаа далдын учрыг өөрсдийн нь ухаарч мэдээгүй байхад мэдэж аваад байхдаа, биеийн нь хүсэлтэй юмыг өөрсдийн нь юу байгаагаа мэдээгүй тэр эмэгтэйчүүдийн амттайг нь олж мэддэгтэйгээ адил, хамаг юмыг нь андахгүй байв би. Тийм бахдам эмэгтэйчүүд ерөөс дөрөв юм уу тавын төдий л байв. Тэд өнөөх «их хайртай янаг» минь байжээ гэж бодтол, хонх хоёр дахь удаагаа хангинав. Агаарын доргионд цэцгийн нэгэн унжсан хэлтэс ойчсонд санамсаргүй алга тосон шүүрээд, хоромхон зуур дэнслэн үзэж, амандаа хүргэн, «хайр аа!» гэж бодов. Одоо дахин өөрийнхөө нас явдлын бүдүүн төлөвийг ч гэсэн ярьж өгөх болно. Энэ удаа товчлон ярина байгаа. Хоёр биеийн ирээдүйд бий болгох юм нь одоо хүлээж байгаа тул өнгөрсөн юмаар юугаа хийх вэ? Хүчээ шавхан чармайж ажиллах болно. Аж амьдралаа шинэ замд түлхэн оруулах болно. Одоо хүртэл нар шиг гялалзаж байсан бүхнээс өөрөөр гялалзаж байгаа шинэ нүдний галтай харцанд тусган толилуулах болно. Зүйрлэвээс, хүнд чулуугаар ч гэсэн, шинэ гүүр, болох юм, биелээгүй юмны хооронд залган тавих болно. Сэтгэл санааны уудмыг зоригт харвалын хүчээр олох болно. Сүүлийн хэдэн жил гандсаны улмаас халдсан хамаг муу юмны тоос товрогийг одоо л сэгсрэн унагах хэрэгтэй болно. Цаг өнгөрч байхыг мэдэхээ байсан ив ижил, ав адил хоногийн тороос одоо л мултарч авлаа гэж биеэ гэнэт эргэцүүлэн бодохдоо, ер яаж ингэж байж болсон юм бэ? Ингэж тэсвэрлэж байх гэж дээ. Энэ муу байрнаас салбал таарна гэж өрөөгөө хараад, бас хэвшин тогтож орхисон бодол санаанаас ч хагацах цаг боллоо. Хайртай сэтгэлтэй хүн бий болсон хойно, дөрвөн жил юу ч тоохгүй явсаар ирснээ халсугай. Итгэн бишрэхийн тухайд ч бас өөрчилмөөр байж юун магад. Тэр эмэгтэйн нүд нь галтайн шинж бий гээд ном новшоо бас модон хайрцагт хийж, хог сүрэл болохыг залхасхийн бодож, хааяагүй хог дүүрнэ дээ! Ер нь үнэн хайртай бол, энэ тэр гэж асуудаг ёс байхгүй. Өөрийнхөө явдлаас юм дотнолж ярихаа байя, юм асуухаа ч байя. Гэтэл, тэр минь, өөр нэгэн хүнтэй байвал яана? 

	Тэгж бодож байтал нь бас цэцгийн хэдэн хэлтэс, ширээн дээр шир шир гэж яарч бачимдсан юм шиг ойчив. Цэцэг нь зулгарснаа таглах гэсэн юм шиг бусад хэлтсээ арзайлган сагсайлгасанд цайран зэвхийрсхийсэн гол нь эвгүй муухай цагаан юм шиг үзэгдлээ. 

	Сэтгэрүүн: Шинэ хайртай юмтай болох гэдэг ч, лав биедээ хүнд гэгчийн юм үүрнэ гэсэн хэрэг. Нийлж байгаа хоёр бие, нийцэж байгаа хоёр сэтгэлийг хиртүүлэхгүй гэж хэчнээн мэрийж хичээхэд хүрнэ. Аар саар юм хэрэггүй, зөрөө гаргах хэрэггүй, үнэн юмыг үнэнээр нь үзэн чадаж, өөрийнхөө биеийг ч чухам чанарыг нь таньж, хүнд тохиолддог юмыг ерийн ярианд ч гэсэн эвийг нь олж байх хэрэгтэй болно. Усанд сэлж байгаа хүн шиг, хэзээ ямагт нэг түвшинд тогтож байж, нөгөө эмэгтэйгээсээ ажих нүдээ шилжүүлэлгүй байх хэрэгтэй болно. Үг явдлаа чадамгайгаар зохицуулах шаардлага гарна. Тэгээд ирэхэд, нөхөрсөг ёсоор алив юмны учрыг эвтэйхэн олох хэрэгтэй болно. Чухамдаа гэвэл тэр авгайгаар хамаг юмаа мэдүүлэн удирдуулахгүйн эвийг олох хэрэгтэй болно. Тэгнэ гэхэд урт удаандаа баахан зовлонтой юм аа даа, гэж бодоод инээмсэглэж, хайр гэдэг маань, нэгнийхээ түрүүнд нь юм мэдэн шийдэж байхын төлөө л тэмцэл юм шив дээ гэж инээмсэглэн, тэр цэцгийн үлдсэн хэлтсийг пүдхийтэл үлээвээс хэлтэс нь бужигнан дэгдэж, буун ойчихдоо шингэх нарны гэрэлд нисэж яваа сүрэг цахлайгаас цайвгар үзэгдэж, сайхан үнэр нь бас агаарт тархан түгжээ. Гушийж хөгширсөн тэр цэцгийн тоорцгийг бөхийн үнэрлэвээс, өнөөх толгой эргэм ханхалдаг нь хэдийн замхарч тасалгаанаа урьдынхаас их үнэртэй болжээ. Ногоон ишинд нь нэг хэдэн ягаан хэлтэс үлдсэн нь, бороонд норсон торго шиг үрчийгээд, голын алтан шар тоос нь тэр үлдсэн хэлтэст наалджээ. 

	Сэтгэрүүн: За, яах вэ. Нас ч гайгүй залуу байна. Тэр тэмцэлд дахин зориглон орж болно. Ороод, гартаан атгаж болно. Үгүй, ер нь эндээсээ гарахаа байна байгаа. Байраа солиод яах вэ. Номынхоо санг ч өөрчлөөд яах вэ. Зах заамаа ч солиод яах вэ. Гадаадаар ийш тийш зугаацахаар яваад ч яах вэ. Тэгж өнгө ямба хөөгөөд яах вэ. Хэцүү боловч, ямар л байгаа тэр хэвээр нь хүлээн тогтоохоос өөр яах вэ. Бусад ямар байсныг харсны хэрэг алга. Тэр эмэгтэй, зүй нь өөрийнхөө зан заншлыг халж, минийхтэй л зохицог. Би нэгэнт заншиж хэвшсэн юмтай тул, халж өөрчлөхөд хэцүү байна. Гэвч өөрийнхөө юмыг эм хүнд тулгаж хүлээлгэх гэвэл, тэмцэн давах хэрэгтэй болно доо. Тэгэхдээ эвийг олж аятайхан тэмцүүштэй. Хоол идэх, унтах өрөөндөө баахан эршүүд байх хэрэгтэй. Дурыг нь захирч, зарим чухал юманд саналыг нь няцаана. Жөтөөрхдөгөө тас нууна гэж бодоод 

	— За одоо хаалгаа нээнэ! гээд хаалганы зүг очтол үүдний өрөөнд босгын өмнө зогсоод, ер нь жөтөөрхдөгөө нуух, тэмцэх гэж санахад нэг хүнд юманд дарагдах шиг хачин бодогдож, их хайр гэж их хүнд юм болдог юм шив дээ. Хэчнээн юм давж, хэчнээн сайн барьж байх хэрэгтэй вэ. Нарийн чандыгаа эхлээд нэг алдахын гашуун, нэг зөрж эхэлсний гомдол, эхлээд нэг хэрэлдсэндээ зүрхэндээ айхтар чулуу хадаастай юм шиг явж байх. Тэгээд (дандаа л харанхуй байдаг) гудамжаар, анх удаа хамт байгаагүй үдшээ өнгөрүүлж тэнэж явах, аяа тэр бүгд миний хэрээс хэтэрсэн юм болно гэж бодоод, хатавчаа толгойгоороо тулан, ер нэг тууз үгүй болгочихсон, нэг янжуур дутуу татчихсанаас болж, нохой шиншихгүй юмнаас хорсол хурж хурж, муухай хэрүүл хараал болох: Бие биеэ хорссондоо үзэн ядахад хүрэх. Тэр хүн ийм байж яаж болох вэ? Охин тэнгэр шиг дээдлэн үздэг, түүнээ жирийн нэг амьтан шиг уйлах барих юм бол яана? Аяа, цэлмэг тэнгэрийг бараан үүл бүрхэх шиг, ширхэг нулимс бүр нь дотор харанхуйлдаг тэр нулимсны хар дарамт нь яагаад ч арилахгүй сүүдэр шиг, сувд танын хөгшрөн мөхөхөд өнгө нь бүдгэрдэг байдал хэзээд салдаггүйтэй адил үүрд үлдэнэ. Тэр нулимс бол, хэтдээ хайрын сэтгэл үгүй болж, үнсэн чандруу үлдэхийн зовлон гэж бодтол, хонх гурав дахь удаагаа арай зориг муутай сулхан дуугарч, хонхны товрууг дарсан хуруу чичирсхийж, дарах нь суларсхийж байгаа юм шиг боллоо. 

	Үүдэндээ чих тавин зогстол, хаалган цаана тэр эмэгтэй амьсгалж байгаа нь дуулдах шиг санагдлаа. Чингээд, чагнахаас өөр юу ч бодолгүй нэлээд зогстол, дуртай дургүй алхаж, нэг юм яваад өгсөн чимээ гарсанд, өлмийгөөрөө гишгэж, хаалган тушаа хүрвээс, цаад хүний холдон алхах нь алгуурласан байдалтай байснаа, гишгүүрээр буух тусмаа улам ширүүсэж, баярлан гүйж яваа юм шиг санагдаад, дор гаднах хаалганы чимээ гарахад дотор онгойх шиг амьсгал аваад, өрөөндөө эргэж орвол, өнөөх цэцгийн сүүлчийн навч нь ойртоод ирэхэд ойчлоо. Үзүүртээ шовх шовх юмтай тоорцог бүхий ногоон иш нь цайвар ногоон онгойсон нүхтэй юм шиг хоёрын зэрэг алтан шар шилбэ нь хүрэн голд нь үлдсэнийг чигчий хуруугаа тэр хонхорт нь хийж, хуруунд жижигхэн гэгчийн үр наалдсаныг гэрэлд үзвээс, алтан тоос хурууны өндгийг шар болгожээ. Цонхны гэрэлд үлээгээд орхиход нь шилбэ нь хийсэн ойчоод, тоосны будаг нь хараахан салаагүй тул, алчуураараа арчин цэвэрлэжээ. 

	1946

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Өрөлтөд 1974 оны 6-р сард. 

	Хэвлэлтэд 1974 оны 7-р сард шилжүүлж 

	 

	3000 хувь хэвлэв. 

	 

	Цаасны хэмжээ 70X108 32.

	Хх 7,5 

	Х.н.х 10,5 

	Тооц х 9,78

	 

	Улсын хэвлэлийн газар. 

	Улаанбаатар Их сургуулийн гудамж, 1.

	 

	Улсын хэвлэлийн комбинатад хэвлэв. 

	Сүхбаатарын талбай, 2.

